
 

 

Zwee Gachgiftige 

Gerät: Traktorgezogener Mähdrescher 

Beteiligte Personen: Erich (am Schneidwerk), Rudl (am Traktor), Mizzi (bei den Säcken). 

In Plott wor scho in d’Fufzgajohr 

da Furtschritt nimma aufhoitbor: 

Sensation in da Londwirtschoft! 

A Mähdrescha gor wird on’gschofft.  

Ois Besotzung, des is g’scheit, 

braucht so a Mähdrescha drei Leit‘: 

Oan, wos mi’n Traktor fohrt, voro, 

rechts beim Mähwerk braucht’s an Mo, 

und links bei d’Säck is a wer do, 

wos ‘s Kerndl Sock fir Sock füt o. 

Auf d‘ollaerschte Dreschafohrt, 

hob’m de Leit‘ in Plott scho g’wort’t. 

Ois rennt hint‘ no om Reitfödwe, 

so wos losst ma si net entgeh‘. 

Onkemma nocha draußt om Ocka, 

moat „Geh mas’s on!“ da Rudl locka: 

Mahtisch owe, Zopfwölln los, 

des gibt’s an Wirwö, ries’ngroß! 

Des Publikum springt drei Schriatt‘ z’ruck, 

und los geht ‘s Dresch’n mit an Ruck. 



 

 

Scho schneid’t da Drescha d’Gerscht’n o, 

glei is de Frucht bei d’Säck‘ ent do. 

Hint’n no a Woik’n Stau, 

de Leit om Drescha san boid grau. 

Bis zum G’wendt a broade Mohd, 

da Drescha brav og’schnitt’n hot. 

Durt drah’n’s um und dresch’n z’ruck. 

Auf oamoi mocht’s an gach’n Ruck: 

An Stoa, mitt’n om Ocka g‘leg’n, 

hob’m des zwee Monna iwaseg’n. 

Sicha schoatrat is jetzt ‘s Messa, 

dass’s weida staubt, mocht’s a net bessa. 

De zwee Monna schrei’n si o, 

dass nur da ona Schuid see ko. 

Da Traktor fohrt, da Rudl springt o, 

da Erich steht eam um nix no, 

er losst in Drescha a im Stich, 

des end’t sicha firchtalich: 

Schimpfat raffan‘s in da Frucht, 

watsch’n si o mit olla Wucht. 

D‘Maschin‘ fohrt weida, bleibt net steh‘. 

Auf des schaut koana vo de zwee. 

De Nosna wor’n boid bluiti g’haut, 

do schreit vo d’Säck‘ her d’Mizzi laut: 

„Mir fohr’n jo glei om Nussbam on, 

wonn neam in Traktor brems’n ko.“ 

Da Traktor is in Rudl heuli. 

Auf springt er und rennt hi gonz euli. 

Do wia’ra durt is is’s scho z’spot: 

Traktor und Nussbam buss’ln g’rod. 

Donn stehnga’s do und schau’n si on, 

wia groß da Schod’n woi see ko: 

da Traktor deformiert voro, 

‘s Messa ma nimma braucha ko. 

‘s Mähdresch’n is fir heet vobei, 

z’somm’pockt wird und hoamg’fohr’n glei. 

Ausg‘sehnt hob’m si boid de Briada, 

d’Schuid wird ‘teut, Hoibscheid an iada. 

Nur d‘Gerscht’ngrat’n geb’m net no 

de hob’m’s g‘juckt no Vierzehnto, 

om Hois, in d’Iax’na und im Schriat, 

des kimmt, wonn ma gachgifti wird. 

